Inringan Pinhtuw Biru Pinkyalan na Taywan Kiristo Cyorow Kyokay squ

“Rmuruw Smru squ Genzyumin Psbnahun Qpzing ru Mlahang Nanak”
Trang t’aring squ 1865 kawas gmayang ptke Blaq na Ke qu Taywan Kiristo Cyorow Kyokay lga, wal merhuw tgamil qu snhyan Kiristo ki Blaq na Ke squ qutux qutux gluw ru qalang na Genzyumin, mgluw squ Genzyumin mqyanux ru mplaw sinnyaxan, maki Taywan ki kwara cinbwanan tngsa pkita ru ’mubuy balay squ cinngsan snhyan ka “Tgamil squ qalang nya nanak, gmluw inlungan squ squliq kya, skahul nya gnalu ki kin’uy, aki thuyay m’tamas nqu sinnlwan.” Snhyun myan balay mha ps’urux squ sinpuqing knita innglung na Taywan ga, siy ki sinpuqing squ rapal innwahan ki gaga qnxan na Genzyumin, plwaxun mgamil squ kinnbaq na Genzyumin squ squliq, rhiyal ki lingay mma. Twangan squ Giqas knita ka pins’urux tminun nqu mllamu thuyay miray squ qqalang ki gaga qnxan na Taywan ru sspngan yunaw na cinbwanan, siy ki txalun tmumaw p’giqas kbalay.
  Mbzinah mita squ sinkura Genzyumin ptke Blaq na Ke nqu Taywan Kiristo Cyorow Kyokay, aring

squ gmuyaw qalang ptke, gmbang sesyo ke na qutux qutux gluw; zyuwaw nqu aki rmanga ps’urux squ pptke Blaq na Ke ki pt’atu mtzyuwaw, trang squ 1947 kawas ga ps’xun qu Gyokzan sin-gak’ing, ana yaniy ga yasa nanak na’ qu pqwasan ka pins’urux zyuwaw nqu Genzyumin. Lingay na 1980 kawas, gmluw rmuruw squ “Kbzihan knan qu rrhiyal”, “Kbzihan knan qu hmali na yaya” ki llamu na zyuwaw. 1987 kawas, phtuw ke ka “Sinqunan phngiyang━1987 Taywan Kiristo Cyorow Kyokay mlahuy  pkzzik mkayal ptke Blaq na Ke squ Genzyumin”, trhuw kmayal mha “Yasa balay knita myan mha txalun ptuliq qu qpzing nanak ki kinmhgan sinrxan na Genzyumin, smru mlahang kinshiyu na qqalang, kinrngu msina ps’urux gaga mlahang qpzing na mqyanux ga, puqing atu na kyokay kwara qaniy.” 1989 kawas, te mtzyul tzyu linhuyan na sokay ga wal smpung ke mha “Yugun sa Genzyumin qu squliq na te rgyax”. 1992 kawas, phtuw ke ka “Sinqunan phngiyang━521 kinrngu msina smi binkgan gaga na Genzyuminzok squ Puqing Gaga”, biru snatu squ Li Tng Hwey━iyat swalun qu binkgan gaga ka gluw te rgyax son smi na Kokminto squ Puqing Gaga”. 2010 kawas, phtuw ke ka “2010 pinsasa ke na Taywan Kiristo Cyorow Kyokay squ linhuyan mkayal zzyuwaw na kinhangan” ga trhuw mha “Pk’usuw mita ru trhuw mlahang squ mllamu gaga qnxan ki hmali na yaya nqu qutux qutux gluw squ Taywan, m’balay qu qpzing nanak mlahang ka musa ’mubuy sinnoya na Taywan Genzyuminzok”.

  Kzzyon mita qu innwahan myan ptke Blaq na Ke squ Genzyumin, wal samiy mgluw ki 

Genzyumin qniyat mtzyuwaw, ru wal balay ptliqun qu hmali na yaya, skinrngu mlahang squ rrhiyal

sinbilan na bbinkesan, pkwiqun qu knita sinpuqing qpzing nanak; ana ga, minhtuw uziy kinnqwan 

myan, siy ki mskrua samiy squ Genzyumin msina sinnwalan. Trang miyup qalang qu Blaq na Ke, ini 
kzzik na’ kinnbaq squ zzyuwaw na gaga qnxan ga, helaw iyal smpung mha yaqeh qu cingay qaya ki
tuqiy na gaga, ini tehuk qu sinbnahan lmnglung na sin-gak, ini swal squ gaga sqqas na kawas, lmom

squ lukus krryax na Genzyumin, s’uraw cqiri squ gaga na insuna. Kwara min’uqu na kinnbaq ki

sinpngan qaniy ga, wal balay cingay pintqilis squ Genzyumin. Kahul snhyan kbzih lmnglung ga, nyux

samiy mskura squ Genzyumin msina sinnwalan squ kinnqwan ka wal baqun ki ini ktay na’.
  Te 8 byacing 1 ryax na kawas qaniy, pqasun mita wal kahul sinrxan sotow qu Cay Ing Wun mskura
Genzyumin msina sinnwalan, smun mha musa puwah rngu na kinhangan rmuruw squ pin’yugan na

mshiyu, ru tngsa mha cinpuqing squliq na Taywan qu Genzyumin. Yasa balay mha samiy. Ana ga,

min-gaga qmara nanak qaniy, nyux samiy mlawa squ llamu linhuyan na ssquliq ki kyokay msqun

mgluw kyaya squ sinngusan na pklahang, teta m’balay qu pin’yugan na mshiyu. Kwara pin’yugan na
mshiyu nyux sngusun rmuruw nqu kinhangan na Cay, nyux samiy mlawa mha siy ki spgluw tuqiy
pcbaq pin’yugan na mshiyu ka wal spngun nqu Ren-gokok squ 2010 kawas. Mlawa samiy uziy squ 
kwara kyokay mgluw phtuw kinlokah, msqun rmuruw zzyuwaw nqu pin’yugan na mshiyu, ps’urux 
qutux qalang ka s’unan mshiyu ki ginnalu.
  Lahuy na kyokay ini hngaw m’giqas ka nyux ’buyan na Taywan Kiristo Cyorow Kyokay ga trhuw

mha musa pglengun qu spngan yunaw na “Hmiyaw squ Mshiyu”, sinngusan myan ga iyat nanak 
pktngi squ sinnoya na tninun nqu qutux sinrxan lga yasa la, qnahaw su siy ki maki squ ska linhuyan na 
kwara ’mubuy pinsina nqu qpzing ki kinshiyu na Utux Kayal. Mskura squ lingay pira kawas qaniy 
innaga na qqalang Taywan squ “Ini s’anak ki mshiyu”, plhaw squ rngu na ssquliq, ki cin-glwan na 
khmay squliq squ “Pin’yugan na mshiyu”, hminas iyat kinqiri ga mskura squ psbnahun qpzing na 
Genzyumin ka wal siy ’pxiy mingat, smpung inlungan qu cyorow kyokay mha psqun ms’urux ki 
kwara Genzyumin, pmumu inlungan pngsa krahu pcyuwagun squ pin’yugan na mshiyu.
  Snhyun myan, mshiyu ki msblaq ga sazing rqyas qutux qbuci, iyat bahun pt’alax. “Ini pshiyu ga 
mssungus squ msblaq”, sinngusan nqu pin’yugan na mshiyu ga rmuruw squ msbalay, tmumaw ptehuk 
squ msblaq. Nanu yasa, snhyun myan uziy mha msblaq ga iyat “Ptrangun babaw qu msbalay”, iyat 

mha nanak hmiyaw squ “Msblaq te babaw” ana ga “Mumuk squ ini pshiyu te ska na cinbwanan 

mma”. Zyuwaw nqu musa tehuk balay squ sinngusan na msblaq, siy ki s’ngatun qu mllamu na ini 

pshiyu. Yugun ke, hmiyaw squ mshiyu ki msblaq ga siy ki mssungus balay squ “Cinun nqu qpzing na 

ini pshiyu”. Nhmtun smlaq mtzyuwaw qu qpzing ga ungat spngan kinkrahu ’ringan mstmaq ru ini 
pshiyu squ qqalang ki rekisi na squliq. Ini kita squ rekisi wal hminas ka mnhmut smlaq mtzyuwaw squ 
qpzing ga, iyat pthuyay qmara mskura squ ini s’anak ki mshiyu na ryax ’nyal.
  Kahul sqaniy mita, zik na ini tehuk m’balay qu pin’yugan na mshiyu ga ungat qbaqan myan magal 
ini ga ptnaqun knita squ pklhbaw iyal puwah lalu na snhyan smpung mha m’uluw inlungan qu 
“Msblaq kwara gluw la”, miyan qaniy “Lhbaw na hway” pinkita na snhyan, balay ga mssyuk squ 
lwax kinlokah nqu snhyan Kiristo. Sinnoya myan ga, aki galan piyang merhuw puqing rsnat na 

Genzyumin qu pin’yugan na mshiyu.
Trang kbzih lmnglung ga, smoya samiy aki mgluw qniyat qu te qsahuy na kyokay:
1. Pk’usuw mita squ sspngan yunaw na kwara qara gluw, kahul squ rnaw ka iwan khesip qmasuw squ

Genzyumin yugun sa iwan qara na qutux qbuci mplaw, mrraw, mp’yuw mqbaq.

2. Ptumaw squ sinngusan na “Rinrugan p’balay lalu”, mqas mnaga ru rmaw p’balay lalu nqu Genzyumin te be’nux hugal, s’agal biru na Roma miru qu lalu na squliq ki rhiyal.

3. Spuqing squ kinblaq sin’inlungan rgyax bsilung nqu Genzyumin ki tuqiy kinbaqan squ rrhiyal lingay, p’balay mtzyuwaw squ “Smi inlungan squ kwara kinblayan” ka cyux ska nqu mtzyu rqyas na mtumaw tehuk gmayang ptke.

4. Ini hngaw mbzinah kyaya squ pin-glgan ska nqu blaq ke ki gaga qnxan, aki hminas mtgsyw insuna na smnhi.

5. Mplaw cinringan na kyokay, sni inlungan ru rmaw ps’urux plhuyan nqu gluw na Genzyumin ka mshriq qalang rgyax shzi squ hugal, teta magal rnaw mlahang na insuna.

6. Rmuruw squ ppcbaq na sin-gak ka “Ps’ungat sm’pux na kinlahang”.
Inlungan myan uziy msqun ki Genzyumin qniyat squ qqalang mma na Taywan:
1. Spgluw squ lwax kinlokah ki tuqiy sspngan na “Pinsasa ke ren-gokok squ qpzing na Genzyumin 
kwara cinbwanan”, te mpuw binkgan biru tnwang sbalay squ Puqing Gaga” ki “Lwax gaga na 
Genzyumin”, phtuw pinsina squ musa tqohun ps’urux qu gaga ki tuqiy na ptzyuwaw nqu 

“mlahang nanak ki qpzing na Genzyumin”.
2. Phtuw pinsina squ sin’atu pcbaq ga siy ki galan puqing qu pcbaq rapal innwahan, pcbaq gaga qnxan ki pcbaq hmali na yaya nqu Genzyumin.

3. Mtama psmsum zzyuwaw na Genzyumin ga siy ki qsu kinrngu baq squ rapal innwahan, gaga qnxan ki qqalang mma na Genzyumin.
4. Phtuw pinsina squ kwara rhiyal sinbilan binkesan, qalang ki tuqiy ga siy lalu na Genzyumin.
5. Zyuwaw nqu klahang rrhiyal ki cinringan mma na Genzyumin, iyat swalun qu kinhangan ki lahuy na cinmuyaw puwah squ mbiki na tuqiy tmring rhiyal na Genzyumin, teta kana qoliy ru hmiriq squ qes rhiyal na Genzyumin aring sraral.
6. Galiy sinqunan lalu qu “Taywan Genzyumin”, laxiy qu lalu ka “Genzyumin te rgyax, te hugal”, laxiy uziy qu “Genzyumin Pipow”, baha hmswa lalu na pthgah pcka qaniy.

7. Trhuw mlahang rrhiyal na Genzyumin ka sinbilan binkesan ki cinringan mma, smsyuk squ min’uqu pinqmahan rrhiyal nqu kinhangan ki lahuy na cinmuyaw, kana psgliqiy mqum qu rhiyal na Genzyumin sinbilan binkesan.
    Mstnaq qu ginnalu ki ini kbrus, msblaq qu mshiyu ki msbalay; mhbku kahul rhiyal qu ini kbrus, 

mhtuw kahul kayal qu mshiyu.  (Qwas 85:10-11)
Wal shlagun ni Mrhuw Wagiq qu Zayyon, shlagun nya kwara inlaxan squ Zayyon, t’yugun nya 
yan Iten qu qahuy, yan qmayah na Yehoba qu rhiyal bnaqiy; musa s’unan pinqas, blaq qsliq, 
shway, ki hngiyang mqwas ska nya.  (Isayya 51:3)

